
რეზონანსი
იგორ კვესელავა: "ქართულ ოცნებას" სიბერე შეეპარა" (რეზონანსი)

ავტ. ია აბულაშვილი

ექსპერტი იგორ კვესელავას შეფასებით, მმართველმა პარტია „ქართულმა ოცნებამ“ დაბერება დაიწყო, რადგან თავისი საქმეებითა და იდეებით წინ ვერ წავიდა, ვერ განვითარდა ვერც პოლიტიკური შეხედულებების, ვერც ინტელექტუალური და ვერც დიპლომატიის თვალსაზრისით, ბიძინა ივანიშვილმა კი დაინახა, რომ მონაპოვარს საფრთხე დაემუქრა და პოლიტიკაში დაბრუნდა.
მისივე თქმით, ბოლო მოვლენებმა აჩვენა, რომ პარტიას აქვს რესურსი, კრიზისულ სიტუაციებს გაუმკლავდეს, რაც დადასტურდა შს მინისტრი გიორგი გახარიას მაგალითით, რომელიც ახალი პოლიტიკური ფიგურის სახით წარდგა საზოგადოების წინაშე.
„მე პრემიერ-მინისტრ გიორგი კვირიკაშვილის მიმართ არაფერი საწინააღმდეგო არ მაქვს, იგი უძღვება საქმეს, მაგრამ თუ გამოჩნდა ახალი ვაკანსია, რატომ არ უნდა ვანდოთ ეს თანამდებობა გიორგი გახარიას? შეიძლება, მთავრობაში ეწყინოთ, ამას რომ ვამბობ, მაგრამ მთავრობაც ბერდება და აღმასრულებელ და საკანონმდებლო ხელისუფლებაში ვხედავთ ხალხს, რომლებიც მხოლოდ ხელისუფლებით ტკბება და შორს მიმავალი ხედვა არ აქვთ. ამიტომ თავად შექმნილი სიტუაცია მოითხოვს ცვლილებებს.“ - აღნიშნავს რესპონდენტი. 
კვესელავა საუბრობს ქვეყანაში არსებულ მძიმე სოციალურ ფონზეც. მისი განმარტებით,  სულ მცირედითაც რომ დაიწყოს წინსვლა და რეგიონებში მცირე სამრეწველო ქარხნები გაიხსნას, 2020 წლისთვის მათი რიცხვი საგრძნობლად გაიზრდება და 20-30-კაციანი საწარმოებიც კი ქვეყნის ეკონომიკას მნიშვნელოვნად წაადგება.

ხუხაშვილი: "მოლოდინი, რომ სასამართლოს წესით აფხაზეთს ან ცხინვალს დავიბრუნებთ, არარეალურია" (რეზონანსი)

ავტ. ნინი ქეთელაური

პოლიტიკური ექსპერტი გია ხუხაშვილი სტრასბურგში მიმდინარე სასამართლო პროცესთან დაკავშირებით საუბრობს, სადაც საქმის - "საქართველო რუსეთის ფედერაციის წინააღმდეგ" ფარგლებში 2008 წლის აგვისტოს ომის მოვლენებს განიხილავენ. 
ჟურნალისტის კითხვაზე, იქონიებს თუ არა რაიმე გავლენას პროცესზე "ქართული ოცნების" ზოგიერთი დეპუტატის განცხადება, რომ აგვისტოს ომი მიხეილ სააკაშვილმა წამოიწყო, ხუხაშვილი ამბობს, რომ როგორც წესი, სასამართლო არ განიხილავს ომთან დაკავშირებით ცალკეული პოლიტიკური ფიგურების განცხადებებს და  პოლიტიკურ რიტორიკას არგუმენტად არ თვლის. 
ხუხაშვილის შეფასებით, სამყარო გლობალური დაპირისპირების ფაზაშია, მაგრამ რუსეთს აქვს თავისი ამბიციები და რისი გაკეთებაც არ უნდა, იმას სასამართლო ვერ გააკეთებინებს, შესაბამისად, სასამართლოს წესით აფხაზეთს ან ცხინვალის რეგიონის დაბრუნების მოლოდინი არარეალურია.

ექსპერტი ეხება ნარკოპოლიტიკის ლიბერალიზაციის თემასაც. მისი განმარტებით,  ყველასთვის მისაღები კანონპროექტის შემუშავება შეუძლებელია, რადგან მას ყოველთვის ეყოლება მოწინააღმდეგეები. ხუხაშვილი დასძენს, რომ ამ საკითხზე მთელი პასუხისმგებლობა ხელისუფლებამ უნდა აიღოს და მიიღოს გონივრული გადაწყვეტილება არა მხოლოდ დეკრიმინალიზაციის, არამედ მთელი პაკეტის მიმართულებით, რადგანაც დეკრიმინალიზაცია შესაბამისი რეაბილიტაციის, ინფრასტრუქტურის მოწყობისა და უსაფრთხოების ზომების გათვალისწინების გარეშე არანაირ პოზიტიურ შედეგს არ მოიტანს. 

ლგბტ აქტივისტს, რომელზეც 15 წლის ბიჭმა იძალადა, ემუქრებიან (კვირის პალიტრა)

ავტ. ნინი ქეთელაური

გამოცემის ინფორმაციით, ლგბტ აქტივისტს, რომელსაც ანტიჰომოფობიური აქციის დროს 15 წლის ბიჭი ფიზიკურად გაუსწორდა, ემუქრებიან. როგორც "ახალგაზრდა იურისტთა ასოციაცია" აცხადებს, ნიკა გორგილაძის უსაფრთხოება კითხვის ქვეშ დგას, ამიტომ სახელმწიფოს მის მიმართ დაცვის სპეციალური ღონისძიების გამოყენებას სთხოვს.
საია შეშფოთებას გამოთქვამს იმ მოვლენებთან დაკავშირებით, რაც აღნიშნული ფაქტის შემდგომ განვითარდა. კერძოდ, მათი თქმით, ნიკა გორგილაძე მუდმივად იღებს მუქარის შემცველ შეტყობინებებს სოციალური ქსელით.

გორგილაძის მიმართ განხორციელებულ ძალადობასთან დაკავშირებით საიამ როგორც საქართველოს შინაგან საქმეთა სამინისტროს, ასევე საქართველოს მთავარ პროკურატურას მიმართა და აღნიშნულ ფაქტებზე რეაგირება ითხოვა. 

ეკლესია "რუსთავი 2"-ს ბოიკოტს უცხადებს და "უმართავ პროცესებს" წინასწარმეტყველებს (რეზონანსი)

ავტ. ეკატერინე ბასილაია

სტატიაში ნათქვამია, რომ საპატრიარქო სასულიერო პირებსა და მრევლს მოუწოდებს, შეწყვიტონ ყოველგვარი ურთიერთობა "რუსთავი 2"-თან და მონაწილეობა არ მიიღონ გადაცემებში. ამასთან, ისინი მიმართავენ ხელისუფლებასაც, "გატარდეს შესაბამისი პოლიტიკა, რათა ქვეყანა არ დადგეს უმართავი პროცესების განვითარების საშიშროების წინაშე".
"რუსთავი 2"-ის დირექტორი ნიკა გვარამია საპასუხოდ ამბობს, რომ ეს განცხადება სამარცხვინოა და არის შავრაზმელი სასულიერო პირების მხრიდან ცენზურის დაწესების სურვილი.
ექსპერტების განმარტებით, ეს მოწოდება "რელიგიური გრძნობების შეურაცხყოფის" მიზეზით კიდევ უფრო წაახალისებს იმ ჯგუფებს, რომლებიც ისედაც დიდი აგრესიით გამოირჩევიან და რომელთა უკანაც, ხშირ შემთხვევაში, სწორედ სასულიერო პირები დგანან. 

საზოგადოებრივი კომუნიკაციების მართვის სპეციალისტი არჩილ გამზარდია ამბობს, რომ საპატრიარქო, ბოლო პერიოდის განცხადებებით, ეკლესიის სახელით მოქმედ აგრესიულ ჯგუფებს კიდევ უფრო მეტ სტიმულს აძლევს. ის ყველას მოუწოდებს, რომ არ დაემორჩილონ არანაირ აკრძალვას და ითანამშრომლონ ნებისმიერ მედიასაშუალებასთან. 
გამზარდიას შეფასებით, საპატრიარქომ განცხადებაში ხელისუფლებას მოუწოდა, რომ ემზარ კვიციანის მიერ ინიცირებული კანონპროექტი "რელიგიური გრძნობების შელახვაზე" აუცილებლად მიიღოს, რომელიც, მისი თქმით, "ძალიან ბევრ გაუგებრობას მოიცავს". რესპონდენტი საპატრიარქოს ამ განცხადებას საერო და სასულიერო ხელისუფლების შეჭიდების ერთგვარ აქტადაც კი მიიჩნევს.

ექსპერტი გოჩა მირცხულავა ამბობს, რომ საპატრიარქოს, როგორც ქრისტიანული მორალის მქადაგებელს, მეტად მართებს მოთმენაც და მიტევებაც, უმართავ პროცესებში გადაზრდის წინასწარმეტყველება კი სწორად არ მიაჩნია და სახელმწიფოს დაშანტაჟების სურვილსაც ხედავს გავრცელებულ განცხადებებში. მისი მოსაზრებით, უმჯობესია, გარკვეული გაუგებრობები სამართლებრივ ჩარჩოებში მოექცეს და მუქარის შემცველი განცხადებები არ ისმოდეს. 

ლარს თურქეთიდან და რუსეთიდან საფრთხე ემუქრება?! / "ბანკები ასე რომ არ იქცეოდნენ, მოსახლეობაც უკეთ იცხოვრებდა და ბიზნესიც უფრო კონკურენტუნარიანი იქნებოდა" (რეზონანსი)

ავტ. მარი ჩიტაია

სტატიის თანახმად, თურქული ლირისა და რუსული რუბლის გაუფასურება გრძელდება და ეს გავლენას ახდენს ქართულ ლარზეც. ფინანსისტები ამბობენ, რომ ბანკები თავაშვებულ ვაჭრობას აგრძელებენ და ამით ლარის კიდევ უფრო დასუსტებას უწყობენ ხელს.
კომპანია "ეფიქს ჯგუფის" ანალიტიკოსი ნიკა შენგელია ფიქრობს, რომ რეგიონული ვალუტების გაუფასურება ლარზე უარყოფითად იმოქმედებს და გარკვეული საშიშროება ქართულ ვალუტასაც ემუქრება. მისივე განმარტებით, მიზეზი ის არის, რომ ფულადი მასა იზრდება ქვეყანაში, ხორციელდება სხვადასხვა ინფრასტრუქტურული პროექტი და უცხოური ვალუტის დიდი ნაწილი გადის უცხოეთში. შენგელიას პროგნოზით, 10 ივნისამდე ვალუტის კურსი 2,50-ის ფარგლებში შენარჩუნდება, შემდეგ კი 2,55-იან ნიშნულს მიაღწევს. 

ფინანსისტების პროგნოზით, ლარის გაუფასურება ეჭვს არ იწვევს, თუმცა, საგარეო ფაქტორთან ერთად, გავლენას ამ მხრივ შიდა ფაქტორიც ახდენს. ასეთი კი, როგორც საბანკო სფეროს სპეციალისტი ვახტანგ ხომიზურაშვილი ამბობს, ეროვნული ბანკის რეგულაციებია, რაც ცუდად აისახება როგორც ლარის კურსზე, ასევე შემოსავლებსა და უმუშევრობის მაჩვენებელზე, სადაც გაუარესების ტენდენცია შესამჩნევია.

ექსპერტები ვარაუდობენ, რომ რეგიონული ვალუტების გაუფასურების ტენდენცია იმპორტირებული პროდუქტის გაძვირებას გამოიწვევს და სამომხმარებლო ბაზარზე უარყოფითად აისახება. 

მთავრობა და მენავთობეები გარიგდნენ - 55-მილიონიანი ჯარიმა 3 მლნ-ზე ჩამოვიდა / "ან მაშინ რატომ იყო ამხელა ჯარიმა, ან ახლა რატომ არის ასე შემცირებული?" (რეზონანსი)

ავტ. ნათია ლომიძე

სტატიის თანახმად, კონკურენციის სააგენტომ ნავთობკომპანიებს 55-მილიონიანი ჯარიმა 18-ჯერ შეუმცირა და ახლა ყველა მსხვილი იმპორტიორი მხოლოდ 3 მილიონ ლარს გადაიხდის. სტატიის ავტორი აღნიშნავს, რომ ჯარიმის მკვეთრად შემცირების შესახებ "რეზონანსი" 2 თვის წინ წერდა და მიუთითებდა, რომ მთავრობა და ნავთობიმპორტიორები გარიგდნენ. - ხელისუფლება მცირე სანქციით დაკმაყოფილდებოდა, სანაცვლოდ კი ნავთობკომპანიები ინვესტიციების განხორციელების ვალდებულებას აიღებდნენ, რაც გუშინ დადასტურდა კიდეც.

ექსპერტი მერაბ ჯანიაშვილი მიიჩნევს, რომ კონკურენციის სააგენტოს მიერ წლების წინ გამოტანილი და ახლანდელი გადაწყვეტილება აზრს მოკლებულია. მისი თქმით, ბოლო პერიოდში გაიზარდა ამ უწყების მიმართ კრიტიკა და ისინიც სხვადასხვა მეთოდით ცდილობენ მდგომარეობის გამოსწორებას.

ეკონომისტი ემზარ ჯგერენაიას აზრით, გადაწყვეტილებები კონკურენციის სააგენტოს მიერ ემოციურ ფონზე არის მიღებული და არა რეალურ ფაქტებზე დაყრდნობით. მისივე მოსაზრებით, ამ სააგენტოს სჭირდება განახლება და  სერიოზული აუდიტორის არჩევა, რომ მათი გადაწყვეტილებები იყოს გამართლებული და მიზანს აღწევდეს.
ხალხს კურორტებზე მკურნალობა სულ უფრო მეტად უძნელდება / მართალია, ფასი არ იზრდება, მაგრამ შემოსავალი იკლებს და ყოველდღიურმა ხარჯმაც მოიმატა (რეზონანსი)

ავტ. თამუნა მუკბანიანი

სტატიის ავტორი წერს, რომ მიუხედავად დიდი რესურსისა, სამკურნალო ტურიზმი საქართველოში ცუდად არის განვითარებული და ძირითადად ადგილობრივი დამსვენებლების აქტიურობაზეა დამოკიდებული.  დაბალი მოთხოვნის მთავარ მიზეზად სპეციალისტები და მომხმარებლები მომსახურების სიძვირეს და შეუსაბამო პირობებს ასახელებენ, რასაც საკურორტო ინფრასტრუქტურის არარსებობაც ემატება.
სტატიის თანახმად, სამკურნალო ტურიზმის მიმართულებით ქვეყანაში დიდი პოტენციალი და ძალიან ბევრი აუთვისებელი რესურსია. ინფრასტრუქტურა განუვითარებელია ისეთ კურორტებზეც კი, როგორებიცაა აბასთუმანი და სურამი. 
ადგილობრივები გამოცემასთან საუბრისას დამსვენებელთა სიმცირის გამო ჩივიან და აქვე აღნიშნავენ, რომ წლებია, ამ უნიკალური კურორტების რეაბილიტაციაზე საუბარი მიდის, თუმცა, რეალურად არაფერი იცვლება.

ძიუდოისტები კვირას დიდი აქციით იმუქრებიან, ქევხიშვილის პირობებს არ იღებენ (რეზონანსი)

ავტ. ნინო ქეთელაური

სტატიის თანახმად, სპორტსმენების მოთხოვნა, რომ გადადგეს ძიუდოს ფერდაციის პრეზიდნეტი, უკომპრომისოა. ისინი კვირას პარლამენტის წინ მასშტაბურ აქციას აანონსებენ და აცხადებენ, რომ მათი უკმაყოფილება გამოიწვია ბოლო შეჯიბრზე საქართველოს ნაკრების წარუმატებლობამ. ისინი ცუდ შედეგს ქევხიშვილის მიერ მიღებულ “არასწორ გადაწყვეტილებებს”, ძველი მწვრთნელების გაშვებასა და მათ ნაცვლად საკუთარი მეგობრების მიღებას უკავშირებენ.
ძიუდოისტები უკვე რამდენიმე კვირაა აღარ ვარჯიშობენ და ფედერაციასთან აქციებს მართავენ. მათი თქმით, პროტესტი გაგრძელდება მანამ, სანამ დავით ქევხიშვილი თანამდებობას არ დატოვებს.
ძიუდოისტი ავთანდილ ჭრიკიშვილი ძიუდოს ფედერაციის პრეზიდენტის ლობირებაში პარლამენტის სპორტის კომიტეტის თავმჯდომარეს მიხეილ ყაველაშვილს ადანაშაულებს. ის ამბობს, რომ ყაველაშვილი სპორტსმენების პრობლემებით და პროტესტის მიზეზებით არ დაინტერესებულა, მოისმინა მხოლოდ ერთი მხარის პოზიცია და განაცხადა, რომ ქევხიშვილი არის კარგი პრეზიდენტი და არ უნდა გადადგეს. ჭრიკიშვილი გულისტკივილს გამოთქვამს, რომ ყაველაშვილს სპორტსმენებისთვის არსებულ პრობლემებზე ერთი შეკითხვაც კი არ დაუსვამს. 
ახალი თაობა

ნუკრი ქანთარია: „ივანიშვილი ცდილობს, უმრავლესობის თითოეული წევრის პოზიციაში გაერკვეს“ / „ჯერ უნდა შევჯერდეთ ნარკოპოლიტიკაზე და კენჭს მერე ვუყრით“ (ახალი თაობა)

ავტ. ნათია ხურცილავა

ინტერვიუ ნუკრი ქანთარიასთან.

საპარლამენტო უმრავლესობის წარმომადგენელი ნუკრი ქანთარია გამოცემასთან ინტერვიუში „ქართული ოცნების“ გუნდში ნარკოპოლიტიკასთან დაკავშირებით არსებულ პოზიციებზე საუბრობს. მისი ინფორმაციით, დეპუტატებს შორის ამ საკითხზე აზრთა სხვადასხვაობაა, თუმცა, ყველა თანხმდება, რომ ნარკორეალიზატორების მიმართ სანქციები უნდა გამკაცრდეს, ხოლო მომხმარებლები საპყრობილეში არ უნდა აღმოჩნდნენ, კამათს იწვევს მხოლოდ დოზები და ნარკოტიკის კატეგორიები. ქანთარიას განმარტებით, უმრავლესობა უნდა შეთანხმდეს ერთ პოზიციაზე და შემდგომ დაიწყება კენჭისყრა. 
„ჩემი პოზიციაა, რომ ზომიერება დავიცვათ. ერთი მხრივ, ვიზრუნოთ ადამიანზე და მეორე მხრივ, მომწოდებლის, გამსაღებლის მიმართ მაქსიმალურად მკაცრი იყოს პოლიტიკა.“ - ამბობს დეპუტატი.
კითხვაზე, როგორია ბიძინა ივანიშვილის განწყობა, რესპონდენტი ამბობს, რომ ის მაქსიმალურად ცდილობს, უმრავლესობის თითოეული წევრის პოზიციაში გაერკვეს და საკუთარი მოსაზრებაც დამყარებული იყოს შეჯერებულ ვარიანტზე. 
ქანთარიას თქმით, გუნდში იგრძნობა ბიძინა ივანიშვილის მმართველობა, რადგან დაიწყო ჯანსაღი პროცესები და ყველა გახდა ერთიანი პროცესის თანამონაწილე, რაც საპარლამნეტო უმრავლესობას აქამდე აკლდა. 
კრემლი აღიარებს, რომ რუსეთ-საქართველოს საზღვარი აფხაზეთის მიმართულებით მდინარე ფსოუზე გადის (ახალი თაობა)

ავტ. გულიკო ბალაძე

სტატიის თანახმად, საქართველო-რუსეთის საზღვარზე ტვირთბრუნვის მონიტორინგის მიზნით რუსეთმა შვეიცარიულ კომპანიასთან შეთანხმება გააფორმა. დოკუმენტს აფასებს აფხაზეთის უმაღლესი საბჭოს თავმჯდომარის მოადგილე ჯემალ გამახარია. მისი განმარტებით, აღნიშნული ხელშეკრულების შინაარსი არ არის საჯარო, რაც იმით აიხსნება, რომ ის შეიძლება იყოს კომერციული საიდუმლოება, რადგან საქმე ეხება კერძო კომპანიას, თუმცა, აქვე აცხადებს, რომ საზოგადოებას აინტერესებს ხელშეკრულების პირობები. 
გამახარიას განმარტებით, ახალი ხელშეკრულებით, ცხინვალსა და აფხაზეთში შემავალი და გამავალი ტვირთები გაკონტროლდება, რასაც საქართველო მუდმივად მოითხოვდა და მიზნის მიღწევის შემთხვევაში, ეს მხოლოდ მისასალმებელი იქნება. რესპონდენტი ამბობს, რომ ამით კრემლი ფაქტობრივად აღიარებს, რომ რუსეთ-საქართველოს საზღვარი აფხაზეთის მიმართულებით მდინარე ფსოუზე გადის, ცხინვალის მიმართულებით კი იქ, სადაც როკის გვირაბი იწყება, რაც არის რუსეთის მიერ იძულებითი აღიარება. 
რაც შეეხება აფხაზეთის რკინიგზის საკითხს, გამახარიას განმარტებით, რუსეთი, აფხაზეთის გავლით, რკინიგზით ტვირთებს მაშინ გადაზიდავს, როცა ქართული ტერიტორიების დეოკუპაციას მოახდენს, არსებულ ვითარებაში კი რკინიგზის გახსნა შეუძლებელია. 
მეუფე იობმა გიორგი გაბუნია დაწყევლა / საპატრიარქო სამღვდელოებას მოუწოდებს, შეწყვიტოს „რუსთავი 2“-თან ურთიერთობა (ახალი თაობა)
სტატიაში ციტირებულია ურბნელი მიტროპოლიტი იობის ქადაგება, სადაც ის „რუსთავი 2“-ის წამყვანს, გიორგი გაბუნიას აკრიტიკებს, მას ეშმაკის მსახურს უწოდებს და წყევლის. 
გამოცემა ციტირებს საქართველოს საპატრიარქოს განცხადებასაც, სადაც ის სასულიერო პირებს მოუწოდებს, შეწყვიტონ ურთიერთობა ამ ტელეკომპანიასთან. 
ტელეკომპანიის გენერალურმა დირექტორმა ნიკა გვარამიამ აღნიშნულ განცხადება სასულიერო პირთა ერთ კონკრეტულ ჯგუფს მიაწერა, რომელიც განსაკუთრებულ გავლენას ფლობს საპატრიარქოში. მისი განმარტებით, ერთი ჟურნალისტის შეცდომის გამო აგრესიის მთელ ტელევიზიაზე მიტანა შედის ქვეყნის მტრის, ბიძინა ივანიშვილის ინტერესებში. 

